
Inatsisartuni Ilaasortaq Anthon Frederiksen, Partii Naleraq 

 

 

 

Ineqarnermut tapiissutit pillugit § 37 naapertorlugu apeqquteqaammut nr. 215-

imut akissuteqaat 

 
Illuutilinnut tapiissutitigut periarfissat pillugit apeqqutigisannut qujanaq  

 

 

 1. Utoqqaat namminerisaminnik illullit, ruujorinik qerisoornermi, kissarsuutip, 

kiassaatilluunniit ajortinnerisigut/aserornerisigut il.il. ikiorserneqarnissamut qa-

noq periarfissaqarpat?  

 

Ineqarnermut tapiissutit atorneqartarnerat pillugu peqqussummi § 1-imi takuneqarsin-

naavoq. Tassuuna takuneqarsinnaavoq, inoqutigiinnut inissiani attartortittakkani, inis-

sianik attartorneq pillugu Inatsisartut peqqussutaannut ilaasumi najugaqartunut, ineqar-

nermut tapiissutinik tunniussisoqarsinnaasoq. 

 

Peqqussummi § 4-imi takuneqarsinnaavoq, ineqarnermut tapiissutit taamaallaat ineqar-

nermut akiliummut tunniunneqarsinnaasut. Ineqarnermut tapiissutit atuinermi aningaa-

sartuutinut atuinermilu akitsuutinut tunniunneqarneq ajorput. 

 

Taamaattumik ineqarnermut tapiissutit inissianut attartortittakkanut, ineqarneq pillugu 

peqqussummut ilaatinneqartunut tunniunneqarsinnaapput.  

Ineqarnermut, Sanaartornermut Attaveqarnermullu Naalakkersuisoqarfiup nalunaaruti-

gaa: 

 

”Illuliortiternernut aningaasalersuineq pillugu Inatsisartut peqqussutaat nr. 1, 7. maj 

2007-imeersumi § 1 imm. 1. nr. 2-mi takuneqarsinnaavoq, "Inunnut, inissiamik pioreer-

sunik pigisaqartunut najugaqartunullu, inissiap iluarsaanneqarnissaanut, pitsanngorsar-

neqarnissaanut allilerneqarnissaanullu aningaasalersuinissamut taarsigassarsititsiner-

mut ..." tunniussisoqarsinnaasoq. 

 

Inatsimmi § 10-mi takuneqarsinnaavoq, "Naalakkersuisut inissianik pioreersunik iluar-

saassinermut, pitsanngorsaanermut alliliinermullu tamatumunnga aningaasartuutit ta-

makkiisut 40%-iinik taarsigassarsititsisinnaasut" ingerlaqqillunilu, “Taarsigassarsinissa-

mik qinnuteqartup iluarsaassinissamut, pitsanngorsaanissamut alliliinissamullu aningaa-

sartuutissat tamakkiisut naatsorsussavai, taakkununnga ilaatigut pilersaarusiornermut 

aningaasartuutit, sanasunut aningaasartuutit, sanaartornermut tarsigassarsianut ernia-

rititat, sanaartornermik aqutsineq, qularnaveeqqusiussaqarluni tarsigassarsinermut al-

lagartap suliarineqarnera nalunaarsorneqarneralu, kiisalu naqissusiinermut akitsuutit 

ilaatinneqassasut". 

Kiisalu inatsimmi § 13-imi takuneqarsinnaavoq, taarsigassarsiaritinneqartut iluarsaassi-

nermut, pitsanngorsaanermut alliliinermullu annerpaamik 283.500 koruuninik annertus-

suseqarsinnaasut. 

 

Initaarniarnermut tapiissutit atorlugu illuutilinnut atuuppoq, Inissialiornermut, illunut ataa-

tsimoorussanut, illuliassanut il.il. tapersiissuteqartarneq pillugu Inatsisartut peqqussutaat 

nr. 11, 19. November 2007-imeersoq naapertorlugu, § 45 malillugu tapiissutinik tunnius-

sisoqarsinnaasoq, tassuunalu takuneqarsinnaavoq, "Inissiat, inunnit ukiuni akileraarute-

qarfiusuni ki-ngullerni marlunni inoqutigiinni akileraaruteqaataasussanik 180.000 koruu-

nit inorlugit isertitaqarsimasunit, imaluunniit inunnit, piffissaq manna tikillugu isertitai 

apeqqutaatin-nagit siunissami qaninnermi ukiumi akileraaruteqarfiusussami inoqutigiinni 

akileraarute-qaataasussanik 180.000 koruunit inorlugit isertitaqartussatut naatsorsuutigi-

neqartunit pigineqartut, iluarsaannissaannut, allilerneqarnissaannut imaluunniit pitsan-

ngorsarneqarnissaannut annerpaamik 100.000 koruuninik Naalakkersuisut tapiissute-

qarsinnaasut". 

 

2. Inissiani ilaallu ilanngullugit kiassarnermut akiliutip tapiissuteqarfigineqarsin-

naanera (ineqarnermut tapiissutit) Naalakkersuisut suliniutiginiarpaat?  

 

Inissiani attartortittakkani ineqarnermut tapiissutit pillugit Inatsisartut inatsisaannut siun-

nersuummik ukiamut katersuunnermi Naalakkersuisut saqqummiussaqassapput. 

Siunnersuutikkut qularnaarneqassaaq, inunnut ineqarnermut tapiissutisisinnaatitaasunut 

annertunerusumik ineqarnermut tapiissutinik tunniussisoqartarnissaa.  

 

Siunnersuuteqarnermut tunngaviuvoq ineqarnermut tapiissutinik naatsorsuinermi tun-

ngaviusup nutarterneqarnissaanik kissaateqarneq, tassa ineqarnermut tapiissutit innut-

taasup maanna isertitaanut pitsaanerusumik naapertuutsilerniarlugit. Ineqarnermut ta-

piissutit ullumikkut naatsorsorneqartarput isertitat pillugit paasissutissat amerlasuutigut 

pisoqaavallaartartut aallaavigalugit. Naalakkersuisunit kissaatigineqarpoq, isertitat pillu-

git paasissutissat nutarterneqarsimasut aallaavigalugit isumaginninnermi ikiorsiissutit 

tunniunneqartarnissaat.  

 

Tamatuma saniatigut Naalakkersuisunit kissaatigineqarpoq, ineqarnermut tapiissutit 

pillugit inatsimmi ineqarnermut tapiissutinik tunniussisarnerup nalunaarutitigut sukumii-

nerusumik aqunneqarsinnaaneranut periarfissiisoqarnissaa. Attartortitsisut inissiat at-

tartortittakkat akisoorujussuutinnerisigut aningaasaqarnikkut iluanaarujussuarsinnaane-

rat malittarisassani atuuttuni arlalitsigut naapertuuttoqanngilaq.  

 

Ineqarnermut tapiissutit inatsimmi siunertarineqartumut, tassa inuit ineqarnermut akilii-

sinnaajumallutik ineqarnermut tapiiffigineqarnissamik pisariaqartitsisut ikiorneqarnis-

saannut atorneqarnissaat, Naalakkersuisut kissaatigaat. 

 

 

Inussiarnersumik inuulluaqqusillunga 

Med venlig hilsen 

 

 

 

 

Martha Lund Olsen 

 


